
Eldu da apañez udaberria 
apaindurikan lorez zelaya, 
eldu da Orril euzkiz jantzia 
ostoz jantziyaz zuaitz tantaya. 
Baso ixilian txoriyak abes, 
parrez dijoa errekatxua, 
basatxaunuak bere joalez 
itxartu nai du mendi - gogoa, 
ta donokira Miren'i maitez 
apal bidaldu agur gozoa. 

Aize legunak lore polita 
belardian du bigun laztantzen 
eta gozoro bere likurta 
mendi guzian gero zabaltzen. 
Itxas urdiña ta oskarbia 
daude maitaro elkar - begira, 
biyen erdian itxas - ontzia 
eguzki izpitan dizt ageri da; 
ontzi - gizonak uste guzia 
Izar txit argi Miren'gan dama 

Iturritxuak mar - mar dario 
osasungarri ur txit garbia, 
eta oparo asetzen dio 
nai guziari bere egarria. 
Aitonak jaurti du bere ituna, 
billobak pozez du txistu jotzen; 
zuaitz - kerizan dago baita ama 
semetxuari lo - arazitzen, 
ta Neskutzari, gotzon kutuna 
jagon deyola dio eskatzen. 

Tontor alayak ta baso itunak 
beren olerkiz, digute deitzen, 
ta biotzian ain dei legunak 
yoran garbiak ditu esnatzen. 
Urrezko Orrillan den-denak du itza 
goraldutzeko Miren bigunki, 
lorien illan gure otoitza 
dijoakiyo Goi - Loreari, 

eta demayo maitez biotza 
Maitasunaren Bakaldun oni. 

Eta Miren'ek bere illa dan lez 
donokitikan donesten gaitu, 
ta xamur, esker deunaren intzez 
gure gogoak gozatzen ditu. 
Berak, biziro gure biotzak 
maite garbitan sutu ondoren, 
deramazkigu gora gogoak 
ludi - kutsutan galdu baño len, 
oro - aldiyan poz - betikoak 
Goiko Jaunakin izan ditzaten. 

TENE. 


